
Iisusan Hristosan roindu

1 Sih aigah suari Augustu andoi käskün ottua kaikkien rahvahien nimet
kirjoile kaikes muas. 2 Tämä oli enzimäine rahvahan kirjoilepanendu, i se
oli sih aigah, konzu Siiries pidi valdua Kvirinii. 3 Kaikin rahvas lähtiettih
omih rodulinnoih kirjoilepandavakse. 4 Lähti Josifgi Galileispäi,
Nazarietan linnas da meni Juudieh, Davidan linnah Viflejrmah, sikse ku
häi oli Davidan roduu. 5 Häi lähti ühtes Marijanke, kudai oli uskaldettu
hänele mučoikse. Marija oli kohtuine. 6 Konzu hüö jo oldih Viflejemas,
Marijale tuldih suanduaijat. 7 Häi sai poijan, enzimäzen lapsen. Häi
kabaloičči lapsen da pani živatoin soimeh, sikse ku heile ei olluh sijua
matkuniekointalois. 8 Sil peräl oldih paimoit üöl niitül vardoiččemas
lammaskarjua. 9 Heile jiäviihes Taivahallizen Ižändän anheli. Ižändän
suuri valgei läimähtih heis ümbäri. Paimoit pöllästüttih äijäl, 10 no anheli
sanoi heile: «Älgiä varakkua! Minä toin teile hüvän viestin: kaikile
muailman rahvahile roih suuri ihastus. 11 Tänäpäi Davidan linnas rodiihes
teile Piästäi. Häi on Hristos, Taivahalline Ižändü. 12 Ku tüö näittö lapsen,
kudai kabaloitunnu maguau soimes, sit tiedäkkiä, se on häi». 13 Sil sanal
anhelis ümbäri seizoi suuri joukko taivahallistu saldattua. Hüö kiitettih
Jumalua sanoil: 14 «Jumalua kiitetäh taivahas, muan piäl on rauhus
rahvahile, kudamii häi suvaiččou». 15 Konzu anhelit mendih järilleh
taivahah, pamoit sanottih toine toizele: «Läkkiä Viflejemah! Sie müö
näimmö sen, midä on roinnuh, mih näh saneli meile Taivahalline Ižändü
anhelin suul». 16 Hüö kiirehel lähtiettih Viflejemah, löüttih sie Marijan,
Josifan da lapsen, kudai magai soimes. 17 Sit hüö ruvettih sanelemah,
midä heile oli sanottu lapseh näh. 18 Kaikin, ket kuultih paimoloin sanat,
diivuittihes. 19 A Marija pidi mieles kaikkie, midä oli roinnuh, da ainos
duumaičči sidä. 20 Paimoit lähtiettih järilleh, kiitettih da suuril sanoil
ülendettih Jumalua kaikes, midä oli kuultu da nähtü. I kai oli juuri muga,
kui heile oli sanottu.


